
Hǒomî̌ ta̤wě̤mǎnǎ Phanṳ̂̌a 
akhlialè gelò̤ tutṳ̌sî awe̤akè. 
Bǎ Phanṳ̂̌a ahtukhanu, a mî̌
kòyòcǒkòyòtè̤ tôpwa̤, a 
ta̤ô̌htûpwa̤ nî̌ kòyò lǎ̤bè̌ ata̤sǔ
ô̌tô̤̌.



Htokhôtô̤̌ abǒsû̌khǎkhô 
cû̌cukhacu ta̤ kû̌ Cǒmaradû.̌ 
Cǒmaradû̌ kè̌lò̤ bǎ hǎkhû̌
nudě a phû̌mò̤̌shǐhtô jî̌jû̌ lǒ̤bò, 
kòyòhǎkhûp̌hû̌ ô̌ bǎ hǎkhû̌nu a 
ma̤bò lô̌khô ta̤sǔta̤plě
                       pṳ̂̌ tôpwa̤hǒ. 



Cǒmaradû̌ hî̌ Phanṳ̂̌a kû̌, “He bè̌lò̤ he sǎphlǒ
kû̌ he gǔ cî̌htò̌ ma̤pî̌kè bò kòyòhǎkhû̌phû̌ pṳ̂̌ 
tôpwa̤ pě. Ma̤titèhî̌dě hǎkhû̌nu alǒbebò 
kè kû̌ ta̤phû̌mò̤̌shǐhtô hǒ. Ma̤titèhî̌dě dǒ 
         asî akhûǎkhî, he gǔ ma̤pî̌kè bò 
               asî sadakû̌ hǎkhû̌ pě.” 



“Dě phî̌ mò̌ sǒlǎhǐ Dě mah̤tò̌mò̌ kû̌ sǒkhlidû̌
nunî̌. Ma̤tě̤tṳ kû̌ dǒdǎ tôtô̤̌ kû̌ tôtô̤̌ dě plṳ̌bǐ 
bò akûkû akhlokhlo kû̌ sǒcònu nî̌.” 



Ma̤dû̌ yǎ pwǐtè hî̌dě, 
ma̤htû yǎ aplǎ̤ suya̤. 
Ma̤lè̤̌ yǎ aplǎ̤ yè̤̌shi dě 
ma̤htò̌yô̤̌ yǎ aplǎ̤ 
sushi nî̌. 



“Phî̌nṳ̌ plǒbò nalǎ̤ǎlǎ̤wè̤
pṳ̂̌tocǒ kû̌ ta̤phûťa̤wè̤
lǎ̤ǎlǎ̤ô pṳ̂̌tocǒ nî̌꤮.”



Pô̤̌khô lǒ̤bò ta̤phûťa̤wè̤ tokhlǒ gǔ ô̌htûpwa̤ sělě pô̤̌ lô̌khô 
ayanu, pṳ̂̌nṳ̌ sûkhû̌ amǒ̤ kû̌ apha tôcǒ mî̌ tôphû̌
             bǎ sǒkhlidû̌kû nunî.̌ 



Lǒ̤bò ta̤phûťa̤wè̤ dǒ amṳ̂̌plî dě agwǎ lṳhtò̌
kû̌ Cǒmara tokhlǒnu, pṳ̂̌nṳ̌ amǒ̤ 
susôťôdo kû̌ apha susô̌ tôdo nî̌꤮. 
Dě ta̤phûťa̤wè̤ dǒ a mṳ̂̌plî tô̤̌ 
dě agwǎ lṳhtò̌ kû̌ Cǒmara tô̤̌ 
tokhlǒ pṳ̂̌nṳ̌ yǎ amǒ̤ 
kû̌ apha tôphû̌ pwǎ
        nî̌꤮. 



Pô̤̌khô Phanṳ̂̌a kû̌ ama 
kû̌mî̌ aphû̌pwa̤khû kû̌ adè̌
sîtokhlǒ gǔ hǎplǎ kû̌ shidû̌
nudě asî nṳ̌ lô̌khô dǒ sǒkhlidû̌kû. 



Bǎ Phanṳ̂̌a ně behtò̌ yasusô̌, 
ginǐ̤la tôla, shǐsusô̌ tôni̤ akhanu, 
lǒ̤bò shikû dǒ hǎlǎ̤ nutokhlǒ a pǒ̤htò̌bò. 
Shitakha dǒ mǒkhû̌ nutokhlǒ bǎbǎ a 
môhèlò̤ asô̌sô̌kû̌ takha lûmônu. 



Htodě gǎjulò̤ lṳ̌mṳ̌khǐkhǐ lṳmṳ̌shasha 
dě a julò̤ ani ̤lǐ̤shi.



Sǔ sǔ shi dû̌htò̌ dǒ hǎkhû ̌nudě 
sǒkhlidû̌ lô̤̌cû̌kè dǒ shikhû.̌ 



Shi dû̌htò̌dû̌wî̤ akhû̌akhî, a plǒbǐ bò khôlôdû̌ khôlôhtû 
htò̌yô̤̌ tǒ̤dǒ mǒlǎ̤ nutokhlǒ. Lǒ̤bò ta̤bô̌lò̤ dǒ ata̤htûpwa̤
ô̌bò bǎ khosûkhû̌ tokhlǒnu, a sibòkè. 



Bǎbǎkǎlè, Phanṳ̂̌a kû̌ lǒ̤bò ta̤phû̌ta̤wè̤ dǒ 
a ô̌ kû̌bò lû̌û bǎ sǒkhlidû̌kû nutokhlǒ, a 
plò̤ bǎbǎ, ana ̤bǎbǎ, Cǒmaradû̌ shôpeǐ̤
bǎ asî tô̤̌. Dě a plûhǎhtò̌ gili̤sǎ dǒ hǎkhû̌, 
dě shi sǔlò̤kè. 



Bǎ a tûlû̌hè pô̤̌ asa lǐ̤shi 
akhanu, Phanṳ̂̌a bǔmô 
takhaphû̌ dǒ a ma̤nǎ dǒ 
sǒkhlidû̌kû nutôbǎ, 
Dǒnô̌kòdě, shisǔkè dǒ hǎkhû̌
hǒ ya mî̌ asǔ nò̌khôtô̤̌yanu,  
      Phanṳ̂̌a sǎyṳ sî̌ganǎ̤ 
                  akhûǎkhî, aplû 
                           wi̤hǎhtò̌cû̌ pô̤̌ htû̌lǐ̤ 
                                      tôbǎ. 



Bǎ ginǐ̤la tôla, ginǐ̤shi kû̌ susô̌tôni̤ akhanu, hǎkhû̌
khwedǎtrè̌ bòmǔtegle hǒ. Hǒtôplǎ dě Cǒmaradû̌ hî̌
Phanṳ̂̌a kû̌, “Ǒ nṳ̂̌a, kaǎnṳ̌ nama, 
          naphûp̌wa̤khûsî kû̌ nadèšî 
                            nutokhlǒ dě hǎhtò̌bò 
                            mò̌ dǒ sǒkhlidû̌
                                      akhlonu, . . .” 



“. . . Lǒ̤bò ta̤bô̌lò̤ dǒ a ô̌plǒ kû̌ na mè̤̌kû̌ htû̌phû̌yṳ̌phû̌, 
ta̤mi̤ta̤mò̤̌, kû̌ ta̤phûťa̤wè̤ dǒ adû̌dû̌ apî̌tî̌tî̌ nutokhlǒ lǒ̤ 
bò, pô̤̌khô a gǔ phûȟtò̌dû̌htò̌ lô̌khô, dě 
            ôb̌e cû̌peshe cû̌bò hǎkhû̌ ayanu 
                          plûhǎhtò̌bò mò̌ asînu.”



Htodě Phanṳ̂̌a tèhtò̌ ta̤lṳhtò̌wǎ̤ kû̌ lǒ̤ dǒ aglè̌ cabahtò̌
Cǒmara tûjû̌pwa̤
aya tôwǎ̤, htodě
aphî̌ ta̤phûťa̤wè̤ kû̌
htû̌ dǒ amṳ̂̌plî tokhlǒ, 
dě a bè̌htò̌ dǒ 
ta̤lṳhtò̌wǎ̤khû̌ dě a shû̌u 
lṳhtò̌ kû̌ Cǒmara. 



Htodě Cǒmaradû̌
hî̌ kû̌, “He gǔ ma̤kè 
ta̤olò̤ ata̤ma̤mǎnǎ
tôcǒ. Ta̤ma̤mǎnǎ nî̌ a 
gǔ htû bǎ he kû̌ sî kû̌mî̌
lǒ̤bò ta̤htûpwa̤ ô ̌sîtokhlǒ kû̌
nakhli lò̤tutṳ̌ dǒ nô̌kò tôhtu 

tokhlǒ a ta̤khòlṳ̌ dǒ 
ajokû. He no ôľṳ̌htò̌

kowǒshibô dǒ 
poǒlṳ̌kla. Kowǒshibô 
numî̌ amè̤̌kû̌ he ta̤olò̤

ta̤mǎnǎ kû̌ sî kû̌mî̌
hǎkhû̌ nuhǒ.” 



“He nohtû poǒlṳ̌ 
dǒ mǒlǎ̤ kû̌
kowǒshibô dǒ 
poǒlṳ̌kla bǎkhòťè 
bǎbǎnu, He gǔ
gènè̤̌htò̌bǎ he ta̤olò̤ dǒ he 
kû̌ sî aplǎkû kû̌ ta̤phû̌ta̤wè̤

akhli lǒ̤bò nupě. 
Htû̌nô̌kòpě numî̌ he 
no dû̌ si pe bò ta̤ dǒ 
ta̤htûpwa̤ ô̌nu tokhlǒ

kû̌ shi tô̤̌ hǒ.” 



Htodě Cǒmaradû̌
ǐshowî̤ Phanṳ̂̌a kû̌
aphû̌pwa̤khû tokhlǒ dě a hî̌
asî kû̌, “Phû̌ôw̌ô̤̌li̤ô̌dû̌ lô̌khô 
dě ô̌bebò lô̌khô dǒ hǎkhû̌nu 
nî̌꤮.” 



“Phanṳ̂̌a aphûp̌wak̤hû 
tokhlǒ dǒ a hǎplǎ kû̌ apha dǒ
sǒkhlidû̌kû tokhlǒ numî̌ Khûshemǎ, 
Khûhamǎ kû̌ Khûyaphè̌ sînu hǒ, 
dě Khûhamǎ mî̌ Khûkhana apha. 
Kòyòhǎkhû̌phû ̌lǒ̤bò dǒ a 
ô̌peshecû̌ bò dǒ hǎkhû̌ 
              tokhlǒ mî̌ 
              akhlialè 

lò̤tutṳ̌ bò dǒ Phanṳ̂̌a 
aphû̌pwa̤khû nusòšu hǒ.”



Cǒmara mô̤nṳ̌bò kòyò hǎkhû̌phû̌ lǒ̤bò.
     Lǒ̤꤮ bò kòyò dǒ a yṳ̌nǐ̤nǎ̤nǐ̤ aphû̌khû
    tokhlǒnu, pô̤̌khô a gǔ nǐ̤bǎ yôla htûpwa̤
       tûjû̌pwa̤ dě a gǔ tǒ̤ dǒ ta̤pî̌ta̤lṳ̂̌ tô̤̌nu, 
          a ǐlò̤kè aphûǩhû tôpwa̤ nô̤̌nu dǒ 
           kòyò hǎkhû̌phû̌ tokhlǒ ayahǒ. 



Rṳ̂̌me̤ 3:23 Ma̤titè̌hî̌dě kòyò pṳ̂̌꤮ tôpwa̤ ma̤ ta̤sǔta̤plě. Dě a 
htò̌tǒ̤bò̌ pe dǒ Cǒmara a ta̤bwǐdû̌sîrîhtûnu tôpwǎ̤꤮ tô̤̌. 

Rṳ̂̌me̤ 6:23 Ma̤titèhî̌dě, ta̤sǔ akhû̌akǎ mî̌ ta̤si. Bǎbǎkǎlè 
ta̤bwǐta̤sîrî asû dǒ Cǒmara ǐlò̤ kwe pa numî̌ yôla htûpwa̤

tûjû̌pwa̤ dǒ pa Běcǎ Yeshǔ Khrǐ akû nuhǒ.

Hebrǔ 9:27 Kòyò pṳ̂̌꤮ tôpwa̤ bǎ si pwǎ tôplǎnô̤̌pwǎ. Dě a 
sihto pěnu, Cǒmara cî̌htò̌ asî pě. 

Ěphěsu 2:8,9 Ma̤titèhî̌dě, dǒ sî yṳ̌ǎ Khrǐ kû̌ Cǒmara 
ǐbwǐǐsîrî dǒ sîkhû̌ akhû̌akhî, a ma̤hǎplǎge sî hǒ. Dǒ sî 

nǎ̤běcǎ jî̌pwǐ̤jî̌le akhû̌khî, dě sî nǐ̤bǎ ta̤hǎplǎge mè̤̌tô̤̌. Hǒomî̌
Cǒmara ǐlò̤kwe pwǎ sî pwǎ. Dǒ sî ma̤ ta̤wô̌ nutokhlǒ

akhû̌akhîdě, Cǒmara ma̤hǎplǎge sî mè̤̌bǎtô̤̌. Pô̤̌nudě, sî 
lǎ̤htû̌sò̌ phîȟtò̌lǒ tûû̌ sînǎ̤nu, agûlǎ̤ ô̌ tôcǒ꤮ tô̤̌. 



Rṳ̂̌me̤ 10:9,10 Kè̌ na olò̤ kû̌ nakhû̌phě dě na kè̌ hî̌ kû̌
Yeshǔ mî̌ Běcǎ tôpwa̤ dě na kè̌ yṳ̌ǎ dǒ na sǎphlǒkû kû̌

Cǒmara ma̤htûpwa̤ getîkhî Yeshǔ dǒ ta̤si hî̌nu, na gǔ nǐ̤bǎ
ta̤ma̤hǎplǎge pě. Ma̤titèhî̌dě, kòyò dǒ a yṳ̌ǎ dǒ a sǎphlǒkû 
tokhlǒnu, Cǒmara gǔ bè̌cǒbè̌tè̤ lû̌û. Htodě kòyò dǒ a olò̤ kû̌

akhû̌phě tokhlǒnu, a nǐ̤bǎ ta̤hǎplǎge hǒ. 

Yṳ̂ha 3:16,17 “Cǒmara mô̤nṳ̌bò kòyò hǎkhû̌phû̌ lǒ̤bò. Lǒ̤꤮ 
bò kòyò dǒ a yṳ̌nǐ̤nǎ̤nǐ̤ aphû̌khû tokhlǒnu, pô̤̌khô a gǔ nǐ̤bǎ

yôla htûpwa̤ tûjû̌pwa̤ dě a gǔ tǒ̤ dǒ ta̤pî̌ta̤lṳ̂̌ tô̤̌nu, a ǐlò̤kè 
aphû̌khû tôpwa̤ nô̤̌nu dǒ kòyò hǎkhû̌phû̌ tokhlǒ ayahǒ. 

Ma̤titèhî̌dě, Cǒmara nohèlò̤ aphû̌khû dǒ a gǔ cî̌htò̌ kòyò 
hǎkhû̌phû̌ ayanu mè̤̌tô̤̌. Mè̤̌mè̤̌tôkhônu a nohè lû̌û dǒ a gǔ

hè ma̤hǎplǎge kòyò hǎkhû̌phû̌ aya nupwǎ.”



1 Yṳ̂ha 5:11-13 Dě ta̤khòlṳ mî̌ titèya hî̌dě, Cǒmara ǐlò̤ bǎ
pa yôla htûpwa̤ tûjû̌pwa̤ talakhǎ dě yôla htûpwa̤ a kòshî̌
numî̌ a ô̌ dǒ aphû̌khû akûnu. Mòpèpè̌ bǎbǎ dǒ a nǐ̤bǎ

aphû̌khû numî̌, a nǐ̤bǎhǒ ta̤htûpwa̤nu hǒ. Bǎbǎkǎlè mòpèpè̌
bǎbǎ dǒ a nǐ̤bǎ gû̌ kòyò Cǒmara aphû̌khûhǒo tô̤̌ numî̌, a 
nǐ̤bǎ gû̌ kòyò ta̤htûpwa̤ tô̤̌. Ta̤ dǒ he wě̤ bǎ sî hǒonumî̌, 

pô̤̌khô sî dǒ a yṳ̌ǎ Cǒmara aphû̌khû ami̤ tokhlǒ gǔ sî̌ganǎ̤ 
tûû̌ sînǎ̤ kû̌ sî nǐ̤bǎhto yôla htûpwa̤ tûjû̌pwa̤ talakhǎ

ayanudě, he wě̤ bǎ sî pwǎ. 

